VI. Канму удж вӧчӧм бӧрся видзӧдан пӧрадок да формаяс
Канму уджӧ кутчысьӧм да сійӧс вӧчӧм бӧрся быдлунъя контроль збыльмӧдан пӧрадок
109. Канму уджӧ кутчысьӧм да сійӧс вӧчӧм бӧрся быдлунъя контрольсӧ пыр збыльмӧдӧны Министерствоса чина йӧз, кодъяс вӧчӧны канму уджсӧ, быд процедура серти тайӧ Уджаланарт, вӧчӧмъяслӧн сюрӧс да кадколастъяс серти, а сідзжӧ тайӧ Уджаланартлысь, Россия Федерацияса мукӧд нормативнӧй инӧда актлысь положениеяс збыльмӧдӧм серти проверкаяс Министерствоса юрнуӧдысьӧн нуӧдӧмӧн.
Быдлунъя контроль нуӧдӧм вылӧ вӧдитчӧны тӧдмӧгъясӧн, кутшӧмъясӧс босьтӧны электроннӧй мыччӧд базаысь, Министерстволӧн служебнӧй корреспонденцияӧн, регламентируйтан удж вӧчысь Министерствоса чина йӧзлӧн вомгора да гижӧда юӧр.
Административнӧй процедураяслысь кадколастъяс да сюрӧссӧ торкалан случайяс да помкаяс йылысь найӧ збыльмӧдӧмысь кывкутысь Министерствоса чина йӧз пырысьтӧм-пыр юӧртӧны асланыс веськыд юрнуӧдысьяслы, а сідзжӧ ӧдйӧ збыльмӧдӧны мераяс, медым бырӧдны торкалӧмъяссӧ.
Министерствоса чина йӧз, кодъяс вӧчӧны канму уджсӧ, кывкутӧны канму удж вӧчан кадколастъясӧ да пӧрадокӧ кутчысьӧмысь, «Ӧтуввез» юӧртан да телекоммуникационнӧй везйын Министерстволӧн официальнӧй сайтын, АКНДПП ИС, «ЕРП» ФГИС колана юӧр меститӧмысь, канму удж вӧчан тырвыйӧлунысь да ногтуйысь.
Канму удж вӧчан тырвыйӧлун да ногтуй серти планӧвӧй
да планысь ӧтдор прӧверкаяс нуӧдан пӧрадок да тшӧкыдлун,
канму удж вӧчан тырвыйӧлун да ногтуй бӧрся
видзӧдан пӧрадок да формаяс
110. Канму удж вӧчан тырвыйӧлун да ногтуй бӧрся контрольӧ пырӧ план серти да планысь ӧтдор прӧверкаяс нуӧдӧм, гражданалысь да юридическӧй кывкутысьяслысь инӧдъяс торкалӧмсӧ эрдӧдӧм да бырӧдӧм, Министерствоса чина йӧзлӧн помшуӧмъяс, вӧчӧмъяс (вӧчтӧмтор) вылӧ шыӧдчысьяслысь норасян шыӧдчӧмъяс серти помшуӧмъяс примитӧм да вочакывъяс дасьтӧм.
Прӧверкаяс вермӧны лоны план серти (нуӧдсьӧны Министерстволӧн вося уджалан планъяс подув вылын) да планысь ӧтдор. Прӧверкасӧ вермӧны нуӧдны шыӧдчысьлӧн торъя шыӧдчӧм серти.
Прӧверкаяс нуӧдан тшӧкыдлунсӧ урчитӧ Министерствоса юрнуӧдысь.
Прӧверкаяслӧн бӧртасъяс серти сэк, кор эрдӧдӧма гражданалысь да организацияяслысь инӧдъяс торкалӧм, мыжа йӧзсӧ кыскӧны кывкутӧмӧ, мый урчитӧма Россия Федерацияса оланпастэчасӧн.
Прӧверка нуӧдӧм могысь лӧсьӧдӧны комиссия, кытчӧ пырӧны Министерствоса чина йӧз.
Прӧверкасӧ нуӧдӧны Министерстволӧн тшӧктӧд подув вылын.
Прӧверкалысь бӧртасъяссӧ оформитӧны актӧн, кытчӧ пасйӧны эрдӧдӧм тырмытӧмторъяссӧ да найӧс бырӧдӧм серти вӧзйӧмъяс.
Актсӧ кырымалӧны веськӧдлысь да комиссияӧ пырысьяс, Министерствоса юрнуӧдысь.
Прӧверитан йӧз кырымасьӧм улӧ тӧдмасьӧны актӧн, мый бӧрын сійӧс меститӧны лӧсялана номенклатурнӧй делӧӧ.
Канму удж вӧчигӧн
примитан (збыльмӧдан) помшуӧмъясысь 
да вӧчӧмъясысь (вӧчтӧмторъясысь) чина йӧзлӧн кывкутӧм
111. Министерствоса чина йӧз кывкутӧны Россия Федерацияса оланпастэчас серти тайӧ Уджаланартлӧн корӧмъясӧ кутчысьӧмысь, збыльмӧдан вӧчӧмъясысь (вӧчтӧмторъясысь) да канму удж вӧчигӧн примитан помшуӧмъясысь.
Веськӧдланінса чина йӧзӧн тайӧ Уджаланарт збыльмӧдӧм бӧрся видзӧдӧ Веськӧдланінса начальник.
Канму удж вӧчигӧн Веськӧдланінса чина йӧз кывкутӧны Россия Федерацияса оланпастэчас серти:
1) канму удж вӧчан тырвыйӧлунысь да ногтуйысь;
2) тайӧ Уджаланартлӧн, канму удж вӧчӧм дорӧ корӧмъяс урчитысь мукӧд нормативнӧй инӧда актлӧн положениеясӧ кутчысьӧмысь да збыльмӧдӧмысь;
3) канму удж вӧчигӧн велӧдан удж нуӧдысь организацияяслӧн да велӧдан юкӧнын веськӧдлысь меставывса асвеськӧдлан органъяслӧн инӧдъясӧ кутчысьӧмысь.
Положениеяс, кӧні петкӧдчӧны канму удж вӧчӧм бӧрся видзӧдан,
сы лыдын гражданаӧн, налӧн ӧтувъясӧн да организацияясӧн,
пӧрадок да формаяс дорӧ корӧмъяс
112. Канму удж вӧчӧм бӧрся видзӧдӧны, сы лыдын граждана, налӧн ӧтувъяс да организацияяс, оланпастэчасӧн урчитӧм пӧрадокын Министерстволӧн, Веськӧдланінлӧн канму удж вӧчан восьсалун пыр, канму удж вӧчан пӧрадок йылысь стӧч юӧр босьтӧмӧн да канму удж вӧчигӧн гражданалысь шыӧдчӧмъяс (норасьӧмъяс) ёрдӧдз видлалан позянлун пыр.
Сэк, кор граждана, налӧн ӧтувъяс да организацияяс шыӧдчӧны Министерствоса юрнуӧдысь дорӧ, Министерствоса пытшкӧсса актӧн лӧсьӧдӧны комиссия, кытчӧ пыртӧны гражданаӧс, ӧтйӧза ӧтувъясысь да организацияясысь петкӧдлысьясӧс, медым нуӧдны канму удж вӧчан тырвыйӧлун да ногтуй серти планысь ӧтдор прӧверка.
VII. Министерстволысь, а сідзжӧ сылӧн чина йӧзлысь помшуӧмъяс
да вӧчӧмъяс (вӧчтӧмтор) ёрдӧдз (ёрдтӧг)
обжалуйтан пӧрадок
113. Велӧдан удж нуӧдысь организацияяс, велӧдан юкӧнын веськӧдлысь меставывса асвеськӧдлан органъяс, кодъяс серти нуӧдӧны (нуӧдісны) прӧверка, либӧ найӧс уполномочитӧм петкӧдлысьяс (водзӧ – шыӧдчысьяс) вермӧны обжалуйтны Министерствоса чина йӧзлысь вӧчӧмъяс (вӧчтӧмтор), а сідзжӧ канму удж вӧчигӧн примитан помшуӧмъяс ёрдӧдз (ёрдтӧг) да ёрд пӧрадокын.
114. Шыӧдчысьяс вермӧны юӧртны Министерствоса юрнуӧдысьлы ассьыныс инӧдъяссӧ да оланпас серти интересъяссӧ торкалӧм йылысь, Веськӧдланінса да Министерствоса чина йӧзлӧн инӧдлы паныд помшуӧмъяс, вӧчӧмъяс (вӧчтӧмтор) йылысь, тайӧ Уджаланартлысь положениеяс наӧн торкалӧм йылысь, налӧн вежавидзтӧм оласног йылысь либӧ наӧн служебнӧй этика торкалӧм йылысь, а сідзжӧ Веськӧдланінса да Министерствоса чина йӧзлӧн канму удж вӧчигӧн примитӧм помшуӧмъяскӧд сӧгластӧмлун йылысь ас сёрниӧн примитігӧн либӧ гижӧда шыӧдчӧм (норасьӧм) ыстӧмӧн, сы лыдын электроннӧй документӧн.
Шыӧдчысьяс вермӧны босьтны юӧр да документъяс, мыйяс колӧны шыӧдчӧмсӧ (норасьӧмсӧ) подулалӧм да видлалӧм вылӧ.
115. Ёрдӧдз обжалуйтан процедура заводитан подулӧн лоӧ шыӧдчысьлӧн вомгора шыӧдчӧм (норасьӧм) Министерствоса юрнуӧдысьӧн ас сёрниӧн примитӧм дырйи либӧ Министерствоӧн гижӧда шыӧдчӧм (норасьӧм) босьтӧм, сы лыдын электроннӧй документӧн.
Гижӧда шыӧдчӧмлысь (норасьӧмлысь) вӧзъяна формасӧ сетӧма тайӧ Уджаланарт дорӧ 15 №-а содтӧдын.
116. Министерствоса чина морт, коді гижӧдӧ шыӧдчысьӧс Министерствоса юрнуӧдысь дорӧ ас сёрниӧн примитӧм вылӧ, юӧртӧ сылы примитан кадпас, кад, ин, Министерствоса юрнуӧдысьлӧн ов, ним да вич йылысь.
Ас сёрниӧн примитігӧн шыӧдчысь сетӧ сійӧс эскӧдысь документ.
Вомгора норасьӧмлысь сюрӧссӧ, а сідзжӧ шыӧдчысь йылысь, коді шыӧдчис вомгора норасьӧмӧн, тӧдмӧгъяссӧ пыртӧны шыӧдчысьлӧн ас сёрниӧн примитан карточкаӧ. Сэк, кор вомгора норасьӧмын индӧм збыльторъясыс да лоӧмторъясыс збыльӧсь да оз корны содтӧд прӧверка, норасьӧм вылӧ вочакывсӧ шыӧдчысьлӧн сӧгласие серти сетӧны вомгорӧн ас сёрниӧн примитігӧн, мый йылысь вӧчӧны пасйӧд шыӧдчысьлӧн ас сёрниӧн примитан карточкаӧ.
Мукӧд случайын сетӧны гижӧда вочакыв норасьӧмын пуктӧм юалӧмъяс серти тайӧ Уджаланартлӧн 117 пунктса медводдза абзацын индӧм кадколастӧ.
117. Шыӧдчысьяслӧн гижӧмӧн шыӧдчигӧн шыӧдчӧмсӧ (норасьӧмсӧ) видлалан кадколастыс оз вермы лоны 30 лунысь дырджык татшӧм шыӧдчӧм пасъян лунсянь.
Гижӧда шыӧдчӧмсӧ (норасьӧмсӧ) быть колӧ пасйыны Министерствоӧ сылӧн воан лунӧ.
Шыӧдчӧм (норасьӧм) видлалӧмсӧ дугӧдлан подувъясыс абуӧсь.
118. Шыӧдчӧм (норасьӧм) видлалан бӧртасъяс серти Министерствоса юрнуӧдысь примитӧ помшуӧм шыӧдчысьлысь корӧмъяссӧ могмӧдӧм йылысь либӧ шыӧдчӧмсӧ (норасьӧмсӧ) могмӧдӧмын ӧткажитӧм йылысь либӧ шыӧдчӧм (норасьӧм) видлалӧмсӧ дугӧдӧм йылысь помшуӧм гражданинлӧн шыӧдчӧм (норасьӧм) видлалӧмсӧ дугӧдӧм йылысь заявлениекӧд йитӧдын.
Гижӧда вочакывсӧ, кытчӧ пырӧны шыӧдчӧмсӧ (норасьӧмсӧ) видлалан бӧртасъяс, ыстӧны пошта инпас серти, сы лыдын электроннӧй документӧн электроннӧй пошта инпас серти, мый индіс шыӧдчысь.
Сэк, кор гижӧда шыӧдчӧмын (норасьӧмын) абу пасйӧма шыӧдчӧмсӧ (норасьӧмсӧ) ыстысь шыӧдчысьлысь овсӧ, либӧ пошта инпассӧ, мый серти колӧ ыстыны вочакывсӧ, шыӧдчӧм (норасьӧм) вылӧ вочакывсӧ оз сетны.
119. Сэк, кор воӧ гижӧда шыӧдчӧм (норасьӧм), кӧні эмӧсь ёрччана либӧ увтыртана кывъяс, Министерствоса чина мортлӧн, а сідзжӧ сылӧн семьяӧ пырысьяслӧн олӧмлы, дзоньвидзалунлы да эмбурлы грӧзитӧм, Министерство вермӧ кольны шыӧдчӧмсӧ (норасьӧмсӧ) сыын сувтӧдӧм юалӧмъяс вылӧ вочакывтӧг да юӧртны шыӧдчысьлы инӧд торкавны позьтӧмлун йылысь.
Сэк, кор гижӧда шыӧдчӧмсӧ (норасьӧмсӧ) оз позь лыддьыны, шыӧдчӧм (норасьӧм) вылӧ оз вочавидзны да сійӧс оз мӧдӧдны видлалӧм вылӧ канму органӧ, меставывса асвеськӧдлан органӧ либӧ чина мортлы налӧн компетенция серти, мый йылысь Министерствоын шыӧдчӧм (норасьӧм) пасъян лунсянь сизим лун чӧжӧн юӧртӧны шыӧдчысьлы, коді мӧдӧдіс шыӧдчӧмсӧ (норасьӧмсӧ), кор сылысь овсӧ да пошта инпассӧ позьӧ лыддьыны.
Сэк, кор шыӧдчысьлӧн гижӧда шыӧдчӧмын (норасьӧмын) эм юалӧм, мый вылӧ сылы эз ӧтчыдысь сетлыны гижӧда вочакывъяс водзджык мӧдӧдлӧм шыӧдчӧмъяскӧд йитӧдын да та дырйи тайӧ шыӧдчӧмын (норасьӧмын) оз индыны выль подувъяс либӧ лоӧмторъяс, Министерствоса юрнуӧдысь вермӧ примитны помшуӧм выль шыӧдчӧмлӧн (норасьӧмлӧн) подулавтӧмлун йылысь да тайӧ юалӧм серти шыӧдчыськӧд гижасьӧмсӧ дугӧдӧм йылысь сэтшӧм условие дырйи, мый индӧм шыӧдчӧмсӧ (норасьӧмсӧ) да водзджык ыстӧм шыӧдчӧмъяссӧ (норасьӧмъяссӧ) ыстылісны ӧти и сійӧ жӧ канму органӧ, меставывса асвеськӧдлан органӧ либӧ чина мортлы. Тайӧ помшуӧм йылысь Министерство юӧртӧ шыӧдчысьлы, коді ыстіс шыӧдчӧмсӧ (норасьӧмсӧ).
Сэк, кор шыӧдчӧмын (норасьӧмын) пуктӧм юалӧм вылӧ вочакывсӧ оз позь сетны сэтшӧм тӧдмӧгъяс восьтытӧг, мый лоӧ канму либӧ оланпасӧн доръян мукӧд гусяторйӧн, шыӧдчысьлы, коді ыстіс шыӧдчӧмсӧ (норасьӧмсӧ) висьталӧны сыын пуктӧм юалӧм вылӧ вочакывсӧ сетны позьтӧмлун йылысь, сы вӧсна мый оз позь восьтыны индӧм тӧдмӧгъяссӧ.
Сэк, кор помкаяссӧ, кутшӧмъяс понда шыӧдчӧмын (норасьӧмын) пуктӧм юалӧмъяс вылӧ вочакывсӧ эз позь сетны, водзӧ вӧлі бырӧдӧма, шыӧдчысь вермӧ выльысь ыстыны Министерствоӧ шыӧдчӧмсӧ (норасьӧмсӧ).
120. Шыӧдчысь вермӧ обжалуйтны помшуӧмъяссӧ, кутшӧмъясӧс вӧлі примитӧма канму удж вӧчигӧн, а сідзжӧ Веськӧдланінса да Министерствоса чина йӧзлысь вӧчӧмъяссӧ (вӧчтӧмторсӧ) ёрд пӧрадокын Россия Федерацияса оланпастэчасӧн урчитӧм кадколастъясӧ.
Торкалӧмъяс йылысь юӧртан пӧрадок
121. Колана йӧз вермӧны юӧртны ассьыныс инӧдъяссӧ да оланпас серти интересъяссӧ торкалӧм, инӧд торкалан помшуӧмъяс, Веськӧдланінса да Министерствоса чина йӧзлӧн вӧчӧмъяс (вӧчтӧмтор), тайӧ Уджаланартлысь положениеяс торкалӧм, вежавидзтӧм оласног либӧ служебнӧй этика торкалӧм йылысь:
Министерстволӧн телефонъяс серти: (8212) 257000, (8212) 246556;
Министерстволӧн пошта инпас серти: 167982, Коми Республика, Сыктывкар, Карл Маркс ул., 210 к.;
Министерстволӧн электроннӧй пошта инпас серти: mіnobr@mіnobr.rkomі.ru, obrnadzorkomі@maіl.ru;
Министерстволӧн сайт вылын: http://mіnobr.rkomі.ru.
